Миңзифа Абдулловна Таҗетдинова

Чүпрәле районы Иске Чүпрәле беренче урта мәктәбенең татар теле һәм әдәбияты укытучысы

2009 нчы елның 1 нче ноябрендә Шәрәф Мөдәрриснең тууына 90 ел булу уңае белән,  11 нче “А” сыйныфында үткәрелгән класстан тыш уку дәресенең эшкәртмәсе. 
Тема: Үлемсезлек җырчысы

Максат: 1. Ш. Мөдәрриснең тормыш юлы, иҗаты белән танышу; сугыш чоры поэзиясенә анализ ясау; язучы шәхесенең эчке дөньясына бәя бирү.
2. Укучыларның иҗади фикерләү, гомумиләштереп нәтиҗә ясый алу сәләтен үстерү; әдәби телдә сәнгатьле сөйләү осталыгын, риторик күнекмәләрен камилләштерү.

3. Якташыбыз өчен горурлык хисе; аның якты истәлегенә, туганнарына, якыннарына тирән хөрмәт тәрбияләү

Тип. Дәрес-очрашу (Шәрәф Мөдәрриснең бертуган сеңеле Салисә Нигъмәтуллина белән очрашу).

Җиһазлау. Плакатлар: а) Үлемсезлек җырчысы

б) ... Яраттым мин хаклык, дөреслекне,

ялган белән сүзем төрмәдем... 
Шәрәф Мөдәррис
в) Ян син, әй җыр, ялкын телең сузылдырып,

     Ядкарь булып айлар, еллар, заманнарга!

                               

Шәрәф Мөдәррис
 Язучының портреты;  китапларыннан күргәзмә; тормыш юлы һәм иҗатына багышланган альбом, “Сөенеч” стена газетасы;  “Туган як”, “Сабантуй” газеталары; компьютер, баян.
Укытучы.

Хәерле көн хөрмәтле кунаклар, укучылар! Бүген безнең класстан тыш уку дәресе. Бу дәресебезне якташыбыз Шәрәф Мөдәрриснең якты истәлегенә багышлыйбыз. (Укытучы дәреснең темасы, максаты, эпиграфы һәм бурычлары белән таныштыра.) Бүгенге дәрестә без шундый сорауларга җавап табарга тиеш:
· Кем ул Ш. Мөдәррис? Нинди ул? 

· Ул нинди әсәрләр иҗат иткән? 

· Нинди проблемалар күтәргән?

· Ни өчен без аны үлемсезлек җырчысы дип атый алабыз?

Күренекле шәхесләребезнең (бигрәк тә, әгәр ул синең туган районыңнан чыккан икән ) тормыш юлы белән танышкач, аның хакында тагын да күбрәк беләсе, үзе яки якыннары белән очрашасы килә. Бүген менә безгә шундый  зур бәхет насыйп булды. Бүген бездә кунакта –                               Ш. Мөдәрриснең бертуган сеңеле –  Иске Чүпрәле авылында яшәүче хезмәт ветераны  – Салисә  Хасиятулла кызы Нигъмәтуллина!
Шагыйрьнең тормыш юлын өйрәнүне иҗаты белән бергә үреп алып барырбыз. Ә хәзер Ш. Мөдәрриснең авылдашы һәм мәктәптә бергә укыган дусты – Шиһапов язганнарны тыңлап үтик. 

Укучы
Шәрәф Хасиятулла улы Мөдәррисов 1919нчы елның 1нче ноябрендә хәзерге Татарстан республикасының Чүпрәле районы Түбән Каракитә авылында крестьян гаиләсендә дөньяга килә. Шәрәф,  гаиләдә олы бала буларак, әнисенә сеңелләрен тәрбияләп үстерергә ярдәм итә. Авылның башлангыч мәктәбендә тырышып укый һәм кышын үзе ясаган чаңгы белән, язын-көзен исә  чабата киеп кырлар аша карлы-бозлы сулар ерып, Мочали җидееллык мәктәбенә укырга йөри. Мочали мәктәбендә уку чоры булачак шагыйрь өчен каты сынау һәм шигырьләр яза башлау еллары булып санала. “Алмаш” исемле стена газетасында Шәрәфнең шигырьләре яктыртыла иде. Мәктәптә һәм мәктәптән тыш урыннарда тәртипле; дәресләрдә бик игътибарлы, укытучының һәрбер сүзен истә калдырырга тырыша иде. 
Сүзлек эше. Бер укучы Г. Ф. Саттаровның “Татар исемнәре ни сөйли?” китабыннан Шәрәф һәм Мөдәррис сүзләренең мәгънәсен укый (үзе яза да) башкалар сүзлек дәфтәрләренә язалар. Шәрәф (г)  –  1. Кадер, хөрмәт, дан. 2. Югары дәрәҗә. 3. Затлылык, аксөяклелек, затлы нәселдән булу. Мөдәррис (г)   –  өлкән укытучы, дәрес бирүче, педагог. 
Укытучы

Салисә апа, абыегызның бала чагы, мәктәп еллары турында өстәп ниләр әйтер идегез? Гаиләдә бер-берегезгә мөнәсәбәтегез нинди иде? Абыегызның нинди эш-гамәле хәтерегезгә аеруча уелып калды?

Салисә апа

Мин әле кечкенә идем. Җәй көне иде. Абыйның авыл мәктәбендә укыган чагы. Ул зур бәйләм тал чыбыгы алып кайтты да зур кәрзин үрергә кереште. Әле миңа кәрзин эчендә утырып торырга да рөхсәт  итте. Абый Мочали мәктәбендә укыган вакытта Сания апа белән миңа курчакларыбыз өчен фанердан матур диваннар, өстәлләр, урындыклар ясап алып кайта иде. Хәзер уйлап карыйм да, үзенә дә җиңел булмагандыр: карлы-буранлы кыш көннәрендә дә; балчыклы, яңгырлы, бозлы яз-көз көннәрендә дә чабатадан йөреп, ачлы-туклы укыган бит инде. Шулай да бер дә зарланмый, киресенчә, безнең күңелләребезне күрергә тырыша. Бер вакытта да ямьсез, авыр сүзләр әйткәне булмады. Ялгыз әнине (безне әти ташлап киткән иде) бик кызгана, хөрмәт итә, аңа хәленнән килгән кадәр булыша иде. Абый Чүпрәлегә китсә (Мочалидә укыганда, Чүпрәлегә дә еш барып йөри иде), мин, Бизнә сыртыннан күземне алмыйча, абыйны көтә идем. Абыйның кайтышы күренә башлагач, йөгерә-йөгерә каршы барам һәм абый мине күтәреп кайта иде. 
Укытучы

Укучылар, Ш. Мөдәррис сезнең күз алдыгызга нинди булып килеп басты? Аның күңеле, холкы нинди булган? 

Укучы
Ш. Мөдәррис –  үзенең якыннары хакында кайгырта белүче олы йөрәкле кеше. Бик авыр заманда ачлы-туклы укып йөрсә дә һәрвакыт кечкенә сеңелләре турында уйлаган. Уенчыклар ясап, ягымлы сөйләшеп, аларның күңелен күтәрергә тырышкан. Түземле, киң күңелле булган: кәрзин үргәндә, мәсәлән, “комачаулыйсың” дип, сеңелен куып җибәрмәгән.  Кечкенәдән үк үз куллары белән чаңгы ясавы, тал чыбыкларыннан кәрзин үрүе, сеңелләренә уенчыклар ясавы аның алтын куллы булуы турында сөйли. 


Ш. Мөдәррис –  максатка омтылучан, тырыш, авырлыкларга каршы көрәшә белүче, нык ихтыяр көченә ия булган чын ир-егет. 
Укытучы

Салисә апа, абыегызның язучы булып китүенә нәрсә этәргеч бирде икән? 
Салисә апа

Көзен колхоз киндер бирә иде. Әни аны кыш өчен төеп әзерли иде. Кыш буе җеп эрләп, сөлгеләр, эскәтерләр тукый иде. Сембердән ат җигеп алып кайтучы булса, берәр метр сатып ала идек. Җиделе асмалы лампаның керосины беткән арага дип, мин күп итеп каен чыралары ярып куя идем, алардан төтен чыкмый. Төне буе чыра ярып, әнине эрләтеп утыра идем. Әни төннәр буе безнең янда җеп эрләп, Габдулла Тукайның “Әллүки”, “Тәфтиләү”, “Зиләйлүк”, “Туган тел”ен җырлый, татар халык җырларын суза иде. Тукай шигырьләре, татар халык җырлары абыйның канына сеңгән. 
Әни үзе дә шигырьләр чыгара иде. Абыйның күңел буразнасына да беренчы иҗат орлыкларын әниебез чәчте һәм ул орлыкларның шытып чыгуында да әниебезнең роле зур. 

1970 нче елның 3 июнендә, Каракитәгә кайткан вакытында, Мәхмүт Хөсәен үзенең әле яңа гына басылган “Рәхмәт, әнкәй!” исемле шигырьләр җыентыгын әнигә бүләк итә. Китапның беренче битенә ул мондый сүзләр язган: “Миңлебикә апага бер истәлек.
Шәрәф Мөдәррис күңлендә 

Таңнар аттырдың  – 

Шигъриятебез күгендә 

Йолдыз аттырдың.”

Укытучы

Ш. Мөдәррис – шигърияттә яшьли канат чыгарган шагыйрь. 13 – 14 яшьтән башлап аның беренче шигырьләре Казанда чыга торган газеталарда басыла башлый. 

Укучы
Казан чоры да Ш. Мөдәррис өчен бик катлаулы була. Башта ул 1935  –  1938 елларда рабфакта укый. 1937 елда 18 яшьлек  егетнең “Үскәндә” исемле беренче шигырьләр җыентыгы өч мең тираж белән басылып  чыга. Рабфакны уңышлы тәмамлагач, институтта яхшы гына укып торганда, Шәрәфнең әтисе ягыннан туганы булган Галим Мөхәммәтҗановның репрессиягә (бер гөнаһсыз) эләгүе сәбәпле, институттан чыгаралар. Шулай да ул өметсезлеккә бирелми, иҗади эшен дәвам итә. 1941 елда аның тәрҗемәсендә чуваш әдәбияты классигы К. Ивановның “Нарспи” поэмасы басылып чыга. Берникадәр вакыт “Яшь сталинчы” (хәзерге “Татарстан яшьләре”) редакциясендә эшләгәннән соң, Ш. Мөдәррис 1941 елның язында Армия сафына алына. Сугышны ул Белоруссия чигендә каршылый. 
Укытучы

“Мин сугышның беренче көннәрендә аэродром батальонында хезмәт иттем. Без анда аэродром сакладык. Шпионнарга һәм диверсантларга каршы көрәштек. Безнең илнең данлы лачыннарына – очучыларга төрлечә ярдәм күрсәттек,” – дип яза шагыйрь үзенең “Кайнар көннәр“ очеркында. 
Укучылар, Ш. Мөдәрриснең сугыш чорында иҗат иткән нинди шигырьләрен, поэмаларын беләсез? (Укучылар бик күп әсәрләрен саныйлар.) 
Бер укучы 1941 елда язылган “Минем антым” шигырен яттан сөйли. 

Укучы
Гитлер фашистлары һөҗүменә каршы торуны, дошманга туган илне җимерергә юл куймауны Ш. Мөдәррис һәркем өчен гадел, изге, хак эш дип саный. Сугыш ташкыны аны баштанаяк үз дулкынына эләктереп ала. Хисләр, уй-тойгылар, йөрәк кайнарлыгы, акыл зирәклеге  – барысы дошман яуларын тар-мар итүгә, илне явыз килмешәкләр китергән “ут, төтен, кан, ис һәм пычрак”тан коткаруга багышлана. Ул бу авыр сынауны шагыйрь буларак та, ватанпәрвәр буларак та намус белән уза. Аның күпсанлы шигырьләре һәрвакыт фронтның алгы сызыгында була һәм сугышчыларны җиңүгә чакырып, рухландырып торалар.
Көрәштәшем, берек батыр сафка, 

Калма артка, гел дә алдан бул.

Куркынычта исемең, даның сакла, 

Һөҗүмнәрдә ут һәм ялкын бул!

Укытучы

1941 елның җәендә Смоленск өлкәсендә барган канлы сугышларның берсендә Ш. Мөдәррис яраланып, контузия ала һәм Мәскәү госпиталенә озатыла, аннан сәламәтлеген ныгыту өчен, Казанга һәм туган авылына кайта. 

Салисә апа, абыегыз авылдагы вакытын ничек үткәрә?

Салисә апа

Кыш көне иде. Абый аксап йөри. Әбигә, әнигә һәм безгә – кечкенә сеңелләренә багышлап шигырьләр чыгара һәм аларны көйгә салып җырлый иде. Төннәрен йоклый алмыйча азапланып ятулары хәтердә, аягы сызлый иде булса кирәк.
 Аның дус-ишләре күп иде, абый янына өебезгә киләләр иде. Укытучылар һәм авыл активлары белән бергә клубта концертлар, спектакльләр куеп йөрделәр.  Абый үзе оештырып, төп рольләрне дә үзе уйный иде. 
Авылыбызда мәдәният йорты бинасын төзү өчен, Чуваш Республикасы язучылар союзы идарәсе ярдәме белән агач материаллар алып бирде. Абый исемен йөрткән клуб янгач (инде абыйның вафатыннан соң), яңа мәдәният йорты төзелде. Абыйның якты истәлегенә аны да Шәрәф Мөдәррис исеме белән атадылар. 
Укытучы

Ни өчен Ш. Мөдәррис концертлар, спектакльләр оештыра? Салисә апа сөйләгәннәрдән чыгып, шагыйрьгә нинди бәя бирә аласыз?

Укучы
Оптимист якташыбыз сәламәтлеген ныгыту өчен авылга кайткач та тик ятмый: туган авылына, туган халкына хезмәт итә. Авылдашларының авыр сугыш газабыннан җәрәхәтләнгән йөрәкләренә рухи азык, дәва бирә. Халыкның бераз гына булса да күңелен күтәрү; яшәргә, эшләргә теләкләрен, дошманны җиңәргә ышанычларын арттыру өчен, Ш. Мөдәррис спектакльләр, концертлар оештыра. 
Укытучы

Фронттан еракта булганда да Ш. Мөдәррис туган халкының татар поэзиясенең көрәштәге батыр солдаты, кайнар йөрәк ялкынын кешелеккә атып торучы хәрәкәттәге шигьри вулкан була. Шунда ул үзенең “Кайнар көннәр” исемле очеркын да яза. 

Ш. Мөдәррис авылда да фронт белән араны өзми: дошманга нәфрәт яудыра, дуслары белән хатлар языша. Ш. Мөдәрриснең яштәше, авылдашы, дусты Харис Хәйрулла улы Шәйдуллинның оныгы – Яфизов Фәнилгә  сүз бирик әле. 
Укучы
Минем бабам  – Харис Хәйрулла улы Шәйдуллин   – Шәрәф Мөдәрриснең иң якын дусты булган. Алар башлангыч мәктәптә бер партада утырып белем алалар. Ш. Мөдәррис Мочали мәктәбенә йөргәндә, бабай авылда ат белән эшли. Ике дус гел очрашып торалар. Булачак шагыйрь үзенең иҗат иткән шигырьләрен иң беренче минем бабама укып күрсәтә; серләрен, киләчәккә планнарын минем бабам белән уртаклаша. Язмыш аларны аерса да, алар очрашулар көтеп, бер-берсенә хатлар язышып, киңәшләр бирешеп яшиләр. Ш. Мөдәррис сәламәтлеген ныгыту өчен авылга кайткач та, ике дус элемтәне өзми, хат аша хәбәрләшеп торалар. Ул вакытта минем бабай Мәскәү асты фронтында сугыша. 1942 елның февралендә язылган “Харис дуска” дип исемләнгән шигырендә әнә ничек ярсый Ш. Мөдәррис:
Ярсый йөрәк, Харис, газапланып, 

Чыдар хәл юк йөрәк сызлауга...

Очмак булам шунда канатланып,
Безгә таныш канлы кырларга!

Әй син, Харис, минем җан дустым!

Үч ал, туган, үч ал, минем тәндә

Җәрәхәтләр әрнеп тормасын!

Тимер йөрәк синдә, тимер гәүдә, 

Көрәш, дустым! Көрәш, кордашым!..

Сугыштан соң дуслар кабат очрашалар. Ш. Мөдәррис бабамның тырышлыгын, зиһенле булуын белгәнгә, аңа укырга киңәш итә: “Син югалып калырга тиеш түгел, укырга, яктылыкка омтылырга тиеш,”  – ди. Бабай, дустының киңәшен тотып, Казан авыл хуҗалыгы техникумын тәмамлый. Дүрт ел техникумда уку чорында бабайны җан дусты үз янына сыендыра. “Авылдан килгән бар кеше дә Шәрәфкә туктала иде, шушында айлар, еллар буе яшиләр дә иде. Бүлмәсе тар булса да күңеле иркен иде шул аның. Телеңне йотарлык итеп ризыклар әзерләүче татлы телле Ләбибә Ихсанова да бик кунакчыл иде. Шәрәф белән Ләбибә өеннән беркайчан да кеше өзелеп тормады: галимнәр, артистлар, язучылар – бөтенесе шунда җыелып фикер алышалар, иҗат итәләр...” – дип искә ала торган иде бабай. Ике гаилә гел йөрешеп яшиләр, гомерләренең соңгы көннәренә кадәр бер-берсенә тугрылыклы булып калалар. 
Ш. Мөдәррис вакытсыз дөньядан киткәч, бабам Харис бик нык кайгырган. Шулар хакында ул мин оныгына бик еш сөйли, дустының шигырьләрен укый иде. “Киң күңелле, ачык йөзле, кеше кадерен белүче, игелекле иде, мәрхүм,” – дип, бабай,  күз яшьләрен чыгарып,  дустын сагына иде. 
Каракитә авылында яззучы Ш. Мөдәрриснең төрле экспонатларга, китапларына һәм шәхси әйберләренә бай булган музее бар. (Бу вакытта видеодан музей, андагы экспонатлар күрсәтелә.) Харис бабай исән чагында мине шушы музейга алып барган иде. Хәзер бабай да дөньяда юк инде. Дуслык шаһиты булып, бергә төшкән фоторәсем музейда саклана. 

Укучы
Сәламәтлеге яхшыргач, 1942 елның җәендә Ш. Мөдәррис яңадан сугышка китә. Минометчы солдат булып, төньяк-көнбатыш фронтта сугыша. Аннары шул ук фронтта татар телендә чыга торган “Ватан өчен” исемле газета редакциясендә хәрби корреспондент булып хезмәт итә: фронт тормышын үз күзе белән күреп-өйрәнеп, совет сугышчыларының героик көрәшен күп санлы мәкаләләрендә, очерк, шигырьләрендә гәүдәләндерә. 

Бер укучы шагыйрьнең 1943 елда язган “Корыч каска” исемле шигырен сөйли.
 Укытучы сорауларга җавап ала 
· Ни өчен лирик герой вафат булган дустын “илемнең үлмәс каһарманы” дип атый?

· Әлеге батыр сугышчы  –  сөйгән Ватаныбыз  азатлыгы өчен һәлак булган бик күпләрне күз алдына китереп бастыручы типик герой. Безгә тынычлык алып бирүдә һәрбер сугышчының үз өлеше бар. Шуңа күрә аларның исемнәре мәңгеләштерелде: һәйкәлләргә уелд, хәтер китабына кертелде. Алар үлемсез. 

Укучы

Ватан сугышы фронтларында дошманга каршы барлык милләт вәкилләре үз-үзләрен аямыйча көрәште. Ш. Мөдәррис бу фактны бер вакытта да истән чыгармый, шул ук вакытта милләттәшләренә дә битарафлык күрсәтми, сугыш кырларында дошманны җиңеп баручы татар солдатларын данлый, аңа үзенең “Эх, шул килеш...” исемле шигыре белән үлмәс һәйкәл торгыза. 
Торды басып, бомба-миналардан

Көл булса да бөтен тау башы, –  

Бабайлардан үлмәс мирас алган

Ашкын җанлы татар солдаты.

Эх, шул килеш кинәт җизгә катып, 
Һәйкәл булып басып калсачы

Туган җирен канга, тиргә батып

Яклый алган татар солдаты!
Укытучы

Ш. Мөдәррис “Туган халык” шигырендә дә татар халкына дан җырлый.

Бер укучы  “Туган халык” шигырен яттан сөйли.

Укучы
1943 елда,  сугышның иң кызган чорында дөнья күргән “ Тупчы Ваһап” поэмасы исә татар солдатының данын тагын да югарырак күтәрә.

Укучылар “Тупчы Ваһап” исемле күләмле эпик поэмадан өзек ләр сөйлиләр. 

Укытучы сорауларга җавап ала. Әсәргә анализ ясала.
· Ваһап образы аша шагыйрь ни әйтергә, кемнәр хакында сөйләргә тели?

· Ваһап ул  – типик, җыелма образ. Бу образ аркылы шагыйрь Ваһап кебек кыю, батыр, курку белмәс; Ватаны өчен утка да, суга да керергә әзер торучы, үз халкының якты тормышы өчен канының соңгы тамчысына кадәр көрәшүче кешеләр турында яза. 

· Шагыйрь нинди җырның үсүен тели?

· Шагыйр туган илебез азатлыгы хакына корбан булганнарны үлемсез дип атый һәм үлемсезлек турындагы җырга үсәргә өнди. “Менә бу якты тормышны шушы батырлар алып бирде. Батырларның исемнәре җырларга кереп, буыннан буынга күчә барсын. Сез аларны мәңге онытмагыз!” – дип , безгә мөрәҗәгат итә төсле. 
· Димәк Ш. Мөдәррис үзенең лирикасында, “Тупчы Ваһап” исемле күләмле эпик поэмасында нәрсә тасвирлый?

· Сугыш чынбарлыгыннан алынган конкрет вакыйгалар, эш-гамәлләр Ш. Мөдәрриснең бу чор поэтик иҗатының төп эчтәлеген тәшкил итә. Лирикасында, “Тупчы Ваһап” исемле күлләмле эпик плэмасында реалист шагыйрь нәкъ менә шул үзе аралашып яшәгән гади кешеләрнең хисләрен, сугыштагы батырлыкларын, аларга гуманизмын, фашизмга үтергеч нәфрәтен тасвирлый. 
Укучы
Шигырьләр белән беррәттән Ш. Мөдәрриснең фронтта, сугыш кырларында дәвам иткән иҗат эшчәнлегендә публицистика шактый киң урын алып тора. Аның очерклары, мәкаләләре кайнар һәм үткен.  Алар “Ватан өчен” (1942), “Җиңү байрагы”, “Фронт хакыйкате”(1944  – 1945) исемле татар телендә нәшер ителгән фронт газеталарында хезмәт иткән елларда дөнья күрә. 

Аның публицистикасы ачыктан-ачык агитация, пропаганда рухы белән сугарылган. Аларның адресаты – сугыш кыры солдатлары, офицерлары. Шагыйрь турыдан-туры аларга мөрәҗәгать итә: аларны көрәшкә, батырлыкка, акыллы тәвәккәллеккә рухландыра. Публицистикасын фронтовиклар яратып, хуплап кабул итәләр. 
Ш. Мөдәррис үзенең “Идел сылу” исемле нәсерен, русчага тәрҗемә итеп, “За Родину”газетасында бастырып чыгара. ”Аның бу нәсере солдатларның да, офицерларның да, хәтта генералларның да бик яратып укый торган әсәре булды. Шәрәфтән рус телендәге газета өчен махсус заказлар белән яздыра башладылар,” – дип яза фронтовик Хатип Госман.
Укытучы

Ш. Мөдәррис Бөек ватан сугышында күрсәткән батырлыклары өчен, “Кызыл Йолдыз ордены”, “Сугышчан батырлыклары өчен”, “Германияне җиңгән өчен” медальләре белән бүләкләнә. 

Ш. Мөдәррис үзенең туган ягын, туган авылын бик ярата. Сугышта да ул үз авылы хакында уйлый, авылы өчен борчыла, аны мактый. 

Бер укучы шагыйрьнең “Туган авыл” (1944) шигыреннән өзек сөйли. 
Бер укучы  “Әй туган җир” (1945) шигырен сөйли. 
Укытучы

Ш. Мөдәррис туган як белән бергә үзенең якыннарын һәрчак йөрәгендә тота: 

Хәтерләдем шунда узган көнем, 

Мескенкәем, әнкәм, җанымны, 

Сеңелләрем белән уйнап-көлеп,

Кичке чәйне эчкән чагымны.

Фаизова Лиана Ш. Мөдәррис сүзләренә язылган “Чүпрәле” җырыннан өзек башкара. Баянда Илгиз Насыйбуллин уйный. 

Укытучы 

Бу җырның көен мәктәбебездә озак еллар физкультура укытучысы булып эшләгән Саяр Абдулловичның әтисе – Аабязов Абдул абый язган. Алар мәрхүм инде. Әлеге җыр иҗади эшләгән шушы укытучылар рухына да дога булып ирешсен. 
Укучы
1946 елның язында армиядән кайткач, Шәрәф Мөдәррис “Кызыл Татарстан” (“Ватаным Татарстан”) һәм “Яшь сталинчы” газетасы редакцияләрендә әдәби хезмәткәр булып эшли. 1956 елда ул, читтән торып укып, М. Горький исемендәге әдәбият институтын тәмамлый.
1954 елда балалар өчен “Белә барам”, 1963 елда “Йолдыз атыла” поэмалары дөнья күрә. 

Бер укучы  Ш. Мөдәрриснең китапларын күрсәтә. Аларга кыскача аннотация биреп, сыйныфташларына укырга тәкъдим итә. 
Укучылар  Ш.  Мөдәрриснең 1957 елда басылып чыккан “Яшәү көче” исемле әкият-поэмасыннан өзек сәхнәләштереп уйныйлар. Катнашалар: автор, Әрем, Арыш һәм башкалар. 
Бу Гаҗәп бер киңәшмә
 Барды сәгать ярым...

Шунда арткы почмакта торган икән әрем...
Әйтеп куйды кыймыйча:

· Узыш икән –  узыш!

Мин дә бирәм, җәмәгать,

Күргәзмәлек уңыш!

Ух! Бөтен зал шаккатты!

· Бу ни эш бу тагын!

· Бу чүп каян эләккән?

· Куып чыгар, тары!

Мыекларын тырпайтып,

Торып басты Арыш:

· Иске заман калдыгы,

Әйдә моннан, марш!

Сиңа безнең кырларда 

Бер карыш та әрәм!

...Калды барсы сызгырып, 

Чыгып сызды Әрем.

Укытучы

Укучылар, язучы бу әсәре белән нәрсә әйтергә тели?

Укучыларның фикерләре тыңлана

  – Әрем – чүп үлән. Биредә ул  –  начарлыкның метафорасы. Мин бу әсәрне Ш. Усмановның “Фабрика анасы” хикәясе белән чагыштырыр идем: анда да бит төп герой тәртипсез малайларны үзенчә “акылга утырта”.  “Яшәү көче” әкият-поэмасында исә Арыш,  культуралы үсемлек буларак, әрем кебек чүп үләннәрне юк итәргә тели.  Үзең яхшы булу гына җитми, әйләнә-тирәдәге начарлыкка каршы актив көрәшүче булырга кирәк. Әмма   әрем бит әле ул дару үләне дә. Монда уйланырлык нәрсә бар: ни өчен язучы нәкъ менә әремне алды икән?! Һәр кешедә дә бер уңай як булырга мөмкин. Кешедәге шул яхшы якны күрә белергә, аның әйбәт сыйфатын үстерергә кирәк. Бәлки Ш. Мөдәррис тә шуны күз уңында тотып язгандыр. 
Мондый әсәр иҗат итә алган кеше үзе дә начарлыкны бетерү, әйләнә-тирәдәгеләрнең уңай якларын үстерү өчен тырышып яши. 

Укучы

1959 елда шагыйрьнең “Үлемсезлек” поэмасы басылып чыга. Галимнәр тарафыннан ул “борынгы дастаннарга тиң әсәр” буларак бәяләнә. Аның агышы салмак, авазы  – киң:

Эзләгәннәр үлемсезлек чишмәләрен

Аллалардан, язмалардан, багулардан,

Галим, табиб, илгизәрнең “Киштәләрен 

Сыгылдырып басып яткан дарулардан”.

Ләкин барлык эзләнүләр нәтиҗәсез . Шулай да үлемсезлеккә ирешергә мөмкин. Ничек? Менә шагыйрьнең җавабы:
Килде ул зур, куркынычлы сынауларда, “Ватан” сүзен канга манып язганнарга,

Ут кебек саф, корыч кебек чыдамнарга,

Ил, халык һәм намус өчен янганнарга.

Укучы

Сугыштан соңгы елларда Шәрәф Мөдәрриснең әдәби иҗаты, жанр һәм эчтәлек ягыннан төрлеләнеп, тагын да үсеп-җәелеп китә. Ул зур күләмле поэмалар, шигъри повестьлар яза; лирик һәм публицистик шигырьләр, юмор-сатира әсәрләре, хикәяләр һәм памфлетлар иҗат тиә; матбугатта халыкара темаларга үткен эчтәлекле мәкаләләр бастыра. Татар поэзиясендә беренчеләрдән булып, ул сонет жанрына юл ача, аның матур үрнәкләрен язып күрсәтә. “Король Ричард ///” трагедиясе, Байрон, Шелли шигырьләре; немецчадан Һейне шигырьләреннән үрнәкләр; Пушкин, Некрасов, Шевченко кебек бөек шагыйрьләрнең аерым әсәрләре – болар һәммәсе татар тәрҗемә әдәбиятының шул еллардагы зур уңышы итеп каралган. 
Турыдан туры инглизчәдән тәрҗемә итеп, татар әдәбиятына Шекспир сонетларын бирде. Бу хезмәте белән үзен зур талант иясе, галим һәм тел белгече буларак раслады.
Без телибез: саф гүзәллек арта барсын,

Шунда аның нәфис гөле һич тә шиңмәс.

Җимеш пешеп, өзелеп төшсә  –  орлык калсын,  –  

Шунда аңа мәңге-мәңге үлем килмәс.

Укытучы

Шәрәф Мөдәррис шигъри талантының ачылып җиткән чорында 1963 елның 28 апрелендә 44 яше дә тулмаган килеш вафат була. Ул 1946 елдан СССР язучылар союзы әгъзасы була. 

Салисә апа, абыегызның шулай иртә вафат булуы сезгә бик авыр тәэсир иткәндер инде?
Салисә апа
Без 1949 елдан алып 1967 елга кадәр Тула өлкәсендә яшәдек. Абый куррорттан кайтышлый безгә керә иде. Шулай үткәнәнрне сагынып, минем Бизнә сыртына кадәр йөгереп барып кочаклап алуымны елап-елап сөйли иде. 1961 елны соңгы күрешү булды. Безнең үзәкләребезне өзеп, йөрәкләребезне әрнетеп, арадан бик иртә китте кадерле абыебыз. Бу кадәр зур хәсрәт минем күңелемә генә сыймыйча, бәет булып ургылып чыкты. Аны мин 1963 елның 5 маенда яздым. Шуның өзекләрен сезгә дә укып үтәм. 

Ал була торган идек, 

 Гөл була торган идек,
Бер ир туганыбыз бар дип

Шатланып тора идек. 

...Әй бердәнбер ир туганым, 

Киттеңмени дөньядан.

Ни булды соң, нинди чирләр белән 

Киттең икән якты дөньядан...

Үкенечле үле булдың,

Әй якын туганкаем.

Белмисең лә сеңелеңнең 

Хәсрәте арта барганын. 

Үзем язам бу сүзләрне,

Күңелем ышанмый үлгәнеңә.

Еламаган көннәрем юк,

 Артык якын күргәнгә. 

Әнкәй, безне үстергәнсең,

Бик авырлыклар күреп.

Рәхәт күрим дигәндә генә китте ир балаң үлеп. 

Бу сагыш әниебезне дә бик басты. Бу кайгыдан әниебез бик бетеренде бичара. Хәзер әнием чыгарган бәетне дә укып үтәргә телим. 

Әкрен, җил, көчле исмә,
Монда балам күмелгән.

Монда ятим балаларның 

Моңлы яше түгелгән.
Баш очында ямь-яшел

Яфрак ярып үскән агач,

 Ул да шаулый моңаеп, 

Юксынып, син булмагач.

Әй балам, назлы балам, 

Моңлы балам!

Бу каберне күрсә күзем, 

Өзелә үзәгем, янам.

Бер генә тик, бер генә дим,

Балам, ишетим сүзең.

Туймадым дөньяда күреп,

Гөл чәчеп торган йөзең. 

Гүр – караңгы, гүр – ялгызлык,

Бу салкын гүр, бәбкәем.

Миңа да буш синсез дөнья,
Бәбкәем дә гөлкәем.

Әй балам, суз-суз кулыңны – 
Нурлы йөзеңне күрим.

Кыямәт көне булганда, 

Чын күрешүне телим. 

Әнинең 1980 елның декабрендә сөйләгән сүзләрен дә сезгә җиткерәсем килә. “Улым Шәрәф авыл мәктәбендә укыганда ук йорт тирәбезгә агачлар утыртты. Алар зур булып үстеләр. Тармаклары биеп тора, яфраклары кул чаба. Шул агачлар астында дуслары белән сөйләшеп утыралар иде. Өй тирәләрегезне яшелләндерегез, балаларыгызга истәлек булып калыр,” – дип сөйләде әни. Әниебез үзе дә агачлар утырта иде. Игелекле иде мәрхүм, урыны җәннәттә булсын. 

Укытучы

Шагыйрьнең вакытсыз үлүе туганнарын гына түгел, укучыларын, иҗатташларын, фронтовик дусларын да тетрәндерә. Бу шагыйрьнең фронтовик дусты – Мәхмүт Хөсәеннең “Йолдыз таштай уздың атылып” новелласында ачык чагыла. 
Бер укучы  әлеге әсәрдән өзекләрне яттан сөйли. 

Сиңа, Шәрәф тиңем,

Ничек килде үлем?

Ничек сүнде күңлең?

Белмим.

Тик мин беләм:

Минем белән 

Син һаман да рухташ, холыкташ.
Син һаман да безнең арада...

...Хаклык  –  кыйблаң булды.

Ә турылык

Ургып чыкты кайнар каныңнан.

...Бер мизгелгә генә

Кайтып килсәң иде яныма...

Булмый ла шул!

Их, син белсәң иде,

Күңел сине ничек сагына!

Зурлап йөртә исмең Каракитә

Һәм олылый узган юлыңны.

...Шигырьләрең тыңлый казанлылар,

Чүпрәледә – һәрбер якташың.

Укытучы

Укучылар, Салисә апага нинди сорауларыгыз бар?

Укучылар

Салисә апа, Ләбибә Ихсанова белән аралашып, дус яшисезме?

Салисә апа

Аллага шөкер, Ләбибә, балалары кайталар. Йөрешеп торабыз. Ләбибәгә рәхмәтем зур – абый үлсә дә, безне үз итә.  

Укытучы


Укучылар, әйдәгез әле нәтиҗә ясыйк. “Кем ул Шәрәф Мөрәррис?” дигән сорауга сез ничек җавап бирер идегез?  Исеменең мәгънәсе үзенә туры киләме?  Үлемсез дигән сүз Ш. Мөдәрриснең үзенә дә туры киләме?
Укучыларның фикерләрен тыңлау

  – Шәрәф Мөдәррис – Чүпрәле төбәгенең суын эчеп, шушы як сукмакларында йөреп үскән Каракитә егете. Ул – безнең горурлыгыбыз. Аның исеме дә үзенә бик туры килеп тора: ул чынлап та хөрмәтле, данлы, югары дәрәҗәле, затлы, бер сүз белән әйткәндә, шәрәфле якташыбыз. 

   – Шәрәф Мөдәррис – илебез азатлыгы өчен көрәшкән фронтовик шагыйрь, ватаныбызның чын патриоты; 
  шигырьләр, поэмалар, сонетлар авторы; тәрҗемәче;  тугрылык, дөреслек, гаделлек өчен актив көрәшүче каләм остасы. 
...яраттым мин хаклык, дөреслекне, 

Ялган белән сүзем төрмәдем,  – ди ул үзе дә. 

– Шәрәф Мөдәррис  – үлемсезлек җырчысы. Аның нинди генә әсәрен, тәрҗемә эшен алмыйк, ул шуларның күбесендә үлемсез эшләр, үлемсез каһарманнар, үлемсез булу өчен гомерне ничек үткәрергә кирәклеге, яшәү мәгънәсе турында яза.  Якташымның тормыш юлын, иҗатын өйрәнгәч һәм менә бу дәрестә алган мәгълүматлардан чыгып, мин шундый нәтиҗәгә киләм: дөньяда яшәү дәверендә кеше үзеннән соң якты эз калырлык итеп файдалы эшләр башкарырга тиеш. Якташыбызның үз сүзләре белән әйтсәк: 
Ян син, әй җыр, ялкын телең сузылдырып, 

Ядкарь булып, айлар, еллар, заманнарга!

Ходай бирсә, игелекле балалар тәрбиялә, булдыра алсаң, китап яз; ә инде башкаларга игелек эшләү, начарлыкка каршы көрәшү, агачлар утырту, Ватаныбызның патриоты булу – һәрберебезнең кулыннан килә. Мондый кешенең гомере үзеннән соң килгән буынга маяк булып кала. Мондый кеше үлемсез була.  

Шәрәф Мөдәррис – үлемсез. Аның турында галимнәр, язучылар язалар. Ш. Мөдәрриснең иҗат эшчәнлеге әдәбият белгечләрен битараф калдырмады. Хатип Госман, Нурмөхәммәт Хисамов, Шәрәф Әхмәдулла, шагыйрь Гәрәй Рәхим, Мәхмүт Хөсәен, әдип Фатих Хөсни мәкаләләре, ниһаять, танылган балалар язучысы Ләбибә Ихсанованың шагыйрь тормышына багышланган повесте  – болар әлеге фикерне раслый. 

“Кайчак моңсу, уйчан, күбесенчә исә шат күңелле, жор телле, хак сүзне кешенең күзенә карап туры әйтүчән бу шагыйрьнең иҗаты поэзия тарихында үзенчәлекле бер дөнья булып калды.

Ул гомере буе телләр өйрәнде, инглиз һәм немец телләрен яхшы белә иде. Гарәп теленнән гаять грамоталы булуы өстенә, соңгы елларда тырышып латин телен үзләштерде,” – дип яза безнең якташыбыз галим Нурмөхәммәт Хисамов. 

 Солдат кебек олы җанлы идең, 
Бүлешә идең соңгы телемең.

Бүлмәң тар булса да, кешеләр өчен

Иркен иде синең күңелең, – дип искә ала Рәшит Гәрәй. 

“Мин шагыйрь Шәрәф Мөдәррисне яхшы белә идем. Әдәбиятка да бер еллардарак килдек, бергә янып эшләргә хыялландык. Ш. Мөдәррис үзен генә белгән, үзен генә сөйгән шагыйрь түгел иде. Ул бүтән язучыларны, художникларны, композиторларны, артистларны чын хөрмәт итә, алар турында озын-озын мәкаләләр яза иде,” – дип язды Г. Әпсәләмов. 

  – Х. Госман Шагыйрь турында: “Аның лингвистик аңы искиткеч сизгер, хәтере – язылмаган зур энциклопедия, катлам-катлам һәм чиксез тирән. Нинди дә булса сүз турында аның белән бәхәскә керә күрмә, ул шунда ук сүзнең йөз еллык, мең еллык, күп мең еллык тарихи юлларына кереп китәр, сине төрле-төрле халыкларның борынгы дөньяларыннан йөртеп әйләндерер. Мондый чакларда минем аңар исем китә иде: каян, ничек җыйнаган ул бу хәтле мәгълүматларны?”– дип әйтә. Х. Госман: “Шәрәфнең иҗаты М. Җәлилдән соң Ф. Кәрим, С. Хәким кебек җырчылар рәтендә тора,”  – дип бәя биргән.
  – Ш. Мөдәрриснең әсәрләрен киләсе буыннар да өйрәнер. Ул әсәрләр, ялкын телләрен сузылдырып, киләчәктә дә янып торырлар. Поскып кына түгел, ялкынланып янарлар. 


Укучыларның белемнәре бәяләнә. 
Укытучы 

Укучыларым! Салисә апа – безгә бай әдәби мирас калдырган Шәрәф Мөдәрриснең бик якын, кадерле кешесе – яраткан сеңеле. Олылыйк аны, күргәндә исәнләшик, хәлебездән килгән кадәр ярдәм итик. Хөрмәтле Салисә апа! Безнең белән очрашуга килүегез өчен Сезгә бик зур рәхмәт! Саулыклы озын, тыныч гомер телибез. (Укытучы Салисә апага чәчәк бүләк итә. Музыка Уйный. Дәрес тәмамлана. )

